
திருக்குறள் எளிய உரை இன்பம்

129. புணர்ச்சி விதும்பல் (காதலனும் காதலியும் கூடி வாழஆசைப்படுவது) உள்ளக் களித்தலும், காண மகிழ்தலும், கள்ளுக்கு இல்; காமத்திற்கு உண்டு. 1281 நினைத்த உடனே களிப்படையச் செய்வதும், கண்டவுடன் மகிழ்ச்சி அடையச் செய்வதும், மது அருந்துவோர்க்குக் கிடையாது. ஆனால், இந்த இருவகைத் தன்மையும், காமம் உள்ளவர்களுக்கு உண்டு. (நினைத்தாலும், பார்த்தாலும் இன்பம் தரும்) தினைத்துணையும் ஊடாமைவேண்டும்-பனைத்துணையும் காமம் நிறைய வரின். 1282 பெண்களுக்கு காம இன்ப வேட்கை, பனையளவிலும் மிகுதியாக உண்டாகி விடுமானால், தம் காதலரோடு தினை அளவும் பிணங்காமல் இருக்க வேண்டும்.

பேணாது பெட்டவே செய்யினும், கொண்கனைக் காணாது அமையல, கண். 1283 காதலர் என்னை விரும்பாமல் புறக்கணித்து, அவர் விரும்பியதையே செய்வாரானாலும், என் கண்கள், அவரைக் காணாமல் இருக்க மாட்டேன் என்கின்றனவே.

ஊடற்கண் சென்றேன்மன்;-தோழி!-அது மறந்து கூடற்கண் சென்றது, என் நெஞ்சு. 1284 தோழி! காதலரின் குற்றத்தை நினைத்து அவருடன் ஊடுவதற்காகத் தான் சென்றேன். ஆனால், அந்த நோக்கத்தை மறந்து விட்டு, என் நெஞ்சம் அவரோடு கூடுவதற்காகச் சென்று விட்டது.

எழுதுங்கால் கோல் காணாக் கண்னேடோல், கொண்கன் பழி காணேன், கண்ட இடத்து. - 1285 கண்ணுக்கு மைதீட்டும்போது, கோலைக் காணாத கண்களைப்போல், காதலரைக் கண்டதுமே, அவருடைய குற்றத்தை நினைக்காமல், மறந்து விடுகின்றேன்.

